
779 hitz 

25 urte, eta gero hau 
Hezkuntza sistemak gizarte elebiduna lortzeko helburua ez duela bete esan du Euskadiko Eskola Kontseiluak, eta hizkuntz eredu bakarra proposatu. 

JOSE MARI PASTOR 

Euskara normaltzeko Euskal Autonomi Erkidegoan hezkuntza sisteman azken 25 urteotan aplikatu den legediak ez ditu aurreikusten ziren hizkuntz helburuak bete. Lege horiek ez dute kohesio soziala eta kulturala ekarri. Areago, horien aplikazioaren ondorioz hizkuntz komunitate bereiziei eutsi zaie, hasierako helburua lortu gabe: belaunaldi gazteek euskara eta espainiera menperatzea; gizartea elebiduna izatea, hain zuzen. 

Horixe ondorioztatu du Euskadiko Eskola Kontseiluak, organo horretako batzorde iraunkorrak gaur egitekoa den osoko bilkuran aurkeztuko duen proposamenean. Eskola Kontseiluak hezkuntza arloko eragile eta adituak biltzen ditu, eta Eusko Jaurlaritza aholkatzen du arlo horretan. 

Ondorio hori argi geratu zen duela bi urte egindako probetan. 2005eko udaberrian euskarazko ikaskuntzaren emaitzak neurtu zituen ISEI Irakas-Sistema Ebaluatu eta Ikertzeko Erakundeak. Horretarako Europako Kontseiluko hizkuntzetarako erreferentzia-esparru komunak ezartzen dituen maila bat aukeratu zuen, ingelesezko First-en baliokidea den B2 maila. 

ISEIk 16 urteko ikasleei egindako azterketak agertu zuenez, soilik B ereduko neska-mutilen %33 eta D ereduko ikasleen %66 ziren gai euskaraz zuzen mintzatzeko. Proba hori ez zitzaien A ereduko ikasleei egin, ez baitzituzten azterketa egiteko gutxieneko ezagutzak. Emaitza txarrek alarma piztu zuten, eta erreforma egiteko asmoa agertu zen. 

EREDU ZAHARREN APLIKAZIO BERRIA. Okerrak zuzentzeko «eredu berri bat» proposatu du Eskola Kontseiluak, «bakar eta malgua». Proposamenak hauxe dio: «Euskara irakasteko hizkuntza gisa erabiltzen ez duen edo gutxi erabiltzen duen eredu batek ez du proposatutako helburuak lortzeko balio». Eskola Kontseiluak proposatzen duen «eredu berria», hala ere, orain hezkuntza sisteman indarrean dauden legeen esparruan moldatu beharko da, duela bi hamarkada aurreikusten ziren helburuak lortu ez dituzten legeen barruan. Ez da, beraz, lege berririk egongo, oraingo legea hobetzeko saioa baizik. 

Egungo lege horiek bi dira. Lehena, Euskararen Erabilpena Normaltzeko Legea, 1982. urtean onartu zen. Bestea, Euskal Eskola Publikoaren Legea, 1993an. Eskola Kontseiluaren arabera, lege horiek helburu generikoak planteatzen dituzte derrigorrezko hezkuntza zikloak bukatu eta gero ikasleek izan beharko lituzketen hizkuntz gaitasunei begira. 1982ko legeak «bi hizkuntza ofizialak erabiltzeko gaitasuna» aipatzen du; Euskal Eskola Publikoaren Legeak, ostera, «bi hizkuntzak ahoz eta idatziz ulertu eta erabiltzeko benetan gai izatea, harremanetarako eta eguneroko zereginetan erabili ahal izateko moduan». 

Helburuak lortu ez direla kontuan izanik, Eskola Kontseiluak ebaluazio sistema zehazteko eskatu dio Administrazioari: Derrigorrezko Bigarren Hezkuntzako 4.eko ikasleek euskaraz izan beharreko gaitasunak ebaluatzeko erreferentziako gutxieneko maila zehaztea. Era berean Lehen Hezkuntzaren bukaerarako gutxieneko mailen eta erdi mailen erreferentzia zehaztea ere proposatu du erakundeak. Horren arabera, ikasleen ezagutza epeka neurtuko da, 16 urteak bete arte itxaron gabe. 

Egungo ereduak A, B eta D dira. A espainiera hutsez ematen da, eta euskara ikasgai hutsa da. B elebiduna da, matematikak eta hizkuntza espainieraz ematen dira, eta D euskaraz, erdara irakasgai dela. Kontseiluak proposatzen duen sistema, hala ere, orain indarrean dauden legeen esparruan moldatu beharko da. Ondorioz, A, B eta D ereduen izpiritua mantendu egingo litzateke. Eredua, berez, ez litzateke guztiz berria izango, eredu zaharren gaineko aplikazio berria baizik. 

ESKOLA BAKOITZAK EREDU BAKARRA. Proposatutako aplikazio berri hori halaxe gauzatuko litzateke: ikastetxe bakoitzak eredu bakarra eskainiko luke, ikastetxeari barne kohesioa emateko, barne sailkapena egin gabe. Aldaketa horrek esan nahi du eskola batek eredu bakar eta malgua garatu beharko duela; ikastetxe horrek ezin izango duela, orain bezala, eredu bat baino gehiago eskaini. 

Eskola Kontseiluaren arabera, aplikazio berriak ikastetxe guztiak berdinduko ditu «helburuei, ebaluazio irizpideei eta hizkuntza bakoitza irakasteko denborei begira exijitu beharreko gutxienezko puntuetan». 

Eredu hori «malgua» izango da denboren banaketan, zonaldearen eta ikastetxearen gizarte eta hizkuntz errealitateen arabera. «beti ere Administrazioak ezartzen dituen mugak errespetatuz». Espainiera nagusi den eskualdeetan euskararen normalkuntza izango da helburua; euskara nagusi den eskualdeetan «gaztelaniako irakaskuntza areagotzearen beharra» aztertuko da. Bestalde, Administrazioak zehaztuko du ikastetxeetan «irakasgaiak euskaraz emango diren eskola ordutegiaren gutxieneko ehunekoa». 

Eskola Kontseiluaren proposamenari emendakinak aurkezteko aukera izan dute eragileek. Proposamena Hezkuntza sailburu Tontxu Camposek otsailean Eusko Legebiltzarrean egin behar duen agerraldiaren aurretik plazaratu dute. Agerraldian 1982an onartutako hizkuntz ereduen erreforma proposatuko du sailburuak. BERRIAk jakin duenez, Jaurlaritzak proposatuko duen erreforma ez da Eskola Kontseiluaren proposamenetik urrun ibiliko. 

Hezkuntza sailak lau batzorde osatu ditu erreformaren azterketa egiteko. Saileko teknikariek, atzerriko adituek eta arloko eragileek -ikasleen gurasoen elkarteak, ikastetxeetako zuzendariak, ikastolak...- elkarlanean jardun dute proposamenerako proiektua osatzeko. Batzorde haietako batean hizkuntz ereduen gaineko proposamena oraingo lege esparrua urratu gabe nola garatu aztertu dute juristek. 

Proposamenak ondorioak izango ditu ikastetxeentzat eta hezkuntza administrazioarentzat ere. Eskolek hizkuntzak ikasteko antolaketa berri bat garatu beharko dute «hizkuntzen tratamendu integratua» bermatzeko. Ikuspegi komunikatiboa ere landuko da, «euskara hizkuntza akademikoa izatetik komunikazio hizkuntzara pasatzeko». 

Administrazioak orientabideak eman beharko ditu ikastetxeei hizkuntz proiektua osatzen laguntzeko. Gero, proiektu hori erreferentziatzat hartuko da ikastetxe bakoitza helburua betetzen ari den edo ez aztertzeko. Bestalde, euskaraz eta atzerriko hizkuntzez irakasteko gai diren irakasleak trebatzea «lehen mailako erronkatzat» jo du Eskola Kontseiluak. 

